
Audit dalaman telus kunci bendung rasuah, ketirisan, kata PM

Anwar Ibrahim tegaskan pemantauan rapi perlu libat kerjasama
kerajaan, agensi kawal selia dan swasta

Anwar Ibrahim berkata kerajaan beri ruang seluasnya kepada Jabatan Audit
Negara untuk memantau agensi kerajaan. (Gambar Bernama)

KUALA LUMPUR: Perdana Menteri Anwar Ibrahim menegaskan
keperluan audit dalaman yang telus dalam pentadbiran negara penting
bagi menangani isu ketirisan, rasuah dan penyelewengan.

Anwar yang juga menteri kewangan berkata usaha membanteras salah
laku itu memerlukan pemantauan rapi ke atas jentera kerajaan dengan
kerjasama penuh daripada Bursa Malaysia, Suruhanjaya Sekuriti dan
syarikat swasta.

Menurutnya, Ketua Audit Negara Wan Suraya Wan Mohd Radzi telah
maklum yang mereka diberi ruang untuk memantau agensi kerajaan dari
dekat.

“Kita bicara tentang perlunya kita pacu pertubuhan, tetapi dalam mana-
mana negara dengan kekuatan ekonomi tidak mungkin dapat
menyelesaikan masalah sekiranya dibiarkan, ketelanjuran dari segi
ketirisan dan juga rasuah penyelewengan terus berlaku,” katanya.

Beliau berkata demikian ketika merasmikan Persidangan Gabungan
Institut Juruaudit Dalaman Asia (ACIIA) 2025.

Mengulas lanjut, Anwar berkata cabaran terbesar dalam sejarah mana-
mana negara adalah menangani gejala rasuah kerana pihak terlibat
biasanya memiliki kekuatan kewangan dan pengaruh besar.

Beliau memberikan contoh kepada skandal 1MDB yang berlaku
disebabkan urus tidak telus menyebabkan kesan hebat kepada negara.

“Seperti kita alami dalam banyak skandal kewangan sebelum ini
termasuk 1MDB, ia tidak mungkin berlaku tanpa penglibatan juruaudit,
juruaudit dalaman dan institusi kewangan antarabangsa.

“Kita mesti mengambilnya sebagai cabaran untuk menyelamatkan
masyarakat serta negara daripada penyelewengan ini,” katanya.

Anwar berkata komitmen kerajaan dalam menangani masalah itu dapat
dilihat dengan penubuhan Jawatankuasa Tindakan Ketidakteraturan
Serius (JTKS) bagi menangani segera pelanggaran kritikal dalam

Posted by Mohd. Kamal bin Abdullah at 11:15 AM

pentadbiran, memastikan pihak bersalah dibawa ke muka pengadilan
serta melindungi dana awam.

“Sejak 2024, berdasarkan hasil audit, kita berjaya memulihkan dan
melindungi semula dana berjumlah RM159 juta,” katanya. - FMT

